
27 Hydref 2020 
 
 
Annwyl David, 

 

 

Cysylltiadau Rhynglywodraethol 

 
Diolch am eich llythyr dyddiedig 12 Hydref ar ein rhyngweithio â Llywodraeth y DU ar Fil Marchnad 
Fewnol y DU, parodrwydd ar gyfer diwedd y cyfnod pontio, a’r adolygiad ar y cyd o Gysylltiadau 
Rhynglywodraethol. 
 
 
Adolygiad o Gysylltiadau Rhynglywodraethol 
 
Rydym yn gwneud cynnydd ar beirianwaith rhynglywodraethol newydd yn ogystal â mecanwaith 
gwell ar gyfer osgoi a datrys anghydfodau. Mae swyddogion yn parhau i gydweithio ar y cynigion, 
sydd bellach wedi datblygu'n dda. 
 
Cynhaliwyd dau gyfarfod Gweinidogol pedairochrog i drafod y cynigion. Yn y cyfarfodydd 
diweddaraf, a gadeiriwyd gennyf i, nodwyd effaith sylweddol a goblygiadau andwyol Bil Marchnad 
Fewnol Llywodraeth y DU ar gysylltiadau rhynglywodraethol, a galwais am ei ddiwygio i barchu 
datganoli. Rwyf yn parhau i bwysleisio'r angen i gwblhau'r adolygiad a dechrau'r gwaith o roi 
trefniadau llywodraethu newydd ar waith cyn diwedd y cyfnod pontio. Mae’n bwysig iawn nad 
ydym yn cyrraedd mis Ionawr heb i’r trefniadau newydd fod yn eu lle. 
 
O ran Adolygiad yr Arglwydd Dunlop o Alluedd Llywodraeth y DU o ran yr Undeb, buom yn rhan 
o'r adolygiad y llynedd, pan siaradodd Prif Weinidog Cymru a mi, yn ogystal â'r Ysgrifennydd 
Parhaol, â'r Arglwydd Dunlop yng Nghaerdydd. Er gwaethaf hyn, nid yw Llywodraeth y DU wedi 
rhannu'r adroddiad a gawsant rai misoedd yn ôl â ni eto. Gan nad yw Llywodraeth y DU wedi bod 

yn barod i rannu canfyddiadau Adolygiad Dunlop, nid yw'n bosibl cadarnhau felly a yw'n 
dylanwadu ar gysylltiadau rhynglywodraethol. 
 
 
Bil Marchnad Fewnol y DU 
 
Er ein bod o blaid cynnal cydlyniad marchnad fewnol y DU a hefyd gyfundrefn gymorthdaliadau ar 
gyfer y DU gyfan, mae Bil Marchnad Fewnol Llywodraeth y DU mynd ymhell y tu hwnt i'r hyn sy'n 
angenrheidiol i gyflawni'r nodau hyn. Yn hytrach na chryfhau'r ymdrechion drwy raglen y 
Fframweithiau Cyffredin i gyd-ddylunio, drwy gydsyniad, fesurau a fyddai'n diogelu'r farchnad 
fewnol a chymhwysedd datganoledig, byddai'r Bil yn eu tanseilio. 
 
Rydym yn mynd ati’n rhagweithiol i gynnig gwelliannau i Fil y Farchnad Fewnol, er mwyn gwneud 
y Bil yn un y gallem argymell bod y Senedd yn rhoi ei chydsyniad iddo. Mae gofyn ei newid yn 
sylweddol, ond credwn yn gryf y byddai’r newidiadau hyn yn fuddiol nid yn unig i Gymru, ond i'r 
Deyrnas Unedig gyfan. 
 
Yr wythnos diwethaf, cyhoeddais ddatganiad ysgrifenedig a oedd yn cynnwys gwelliannau 
arfaethedig Llywodraeth Cymru i'r Bil ac rydym yn gobeithio y bydd Tŷ'r Arglwyddi yn ymgymryd â 
hwy.  
 
Rydym hefyd wedi ymgysylltu â Llywodraeth y DU, ac amlinellir y manylion yn Atodiad A. 
 
 
Parodrwydd ar gyfer diwedd y cyfnod pontio 
 
O ran ymgysylltu cyffredinol, rwyf i a'm swyddogion wedi dadlau’r achos yn gyson dros y misoedd 
diwethaf dros rannu gwybodaeth yn llawn am brosiectau parodrwydd Llywodraeth y DU. Rwyf 
wedi codi’r pwynt hwn gyda Michael Gove yng nghyfarfodydd Cyd-bwyllgor y Gweinidogion 
(Negodiadau’r UE), a chyda Penny Mordaunt mewn Cyfarfodydd Gweinidogol Pedairochrog. Er 
enghraifft, ysgrifennais at Weinidogion Llywodraeth y DU ar 15 Medi ynghylch ffiniau. Rwy’n dal i 
aros am ymateb. 
 
Ym mis Hydref, fe wnaeth Gweinidogion Llywodraeth Cymru fynychu tri chyfarfod o Bwyllgor 
Cabinet ‘XO’ Llywodraeth y DU, ein gwahoddiad cyntaf ers Ionawr 2020. 
 
Mae cyd-Weinidogion hefyd wedi ysgrifennu ynghylch materion penodol; er enghraifft, ar 14 
Hydref, gofynnodd Gweinidog yr Amgylchedd, Ynni a Materion Gwledig am eglurder ynghylch 
cynlluniau Llywodraeth y DU ar faterion yn ymwneud â chyflenwi bwyd, gan gynnwys 
dadansoddiad sylfaenol ar dybiaethau cynllunio Llywodraeth y DU. Ysgrifennodd y Gweinidog 
Addysg at y Gweinidog Gwladol dros Ffiniau a Mewnfudo yn y Dyfodol ar 25 Medi ynghylch 
newidiadau i'r fisa ôl-astudio a'r diffyg rhybudd ymlaen llaw a roddwyd i Lywodraeth Cymru er 
gwaethaf effaith y newidiadau hyn ar faes sydd wedi'i ddatganoli'n llawn. Ysgrifennodd y 
Gweinidog Addysg hefyd at y Gweinidog Gwladol dros Brifysgolion ar 14 Medi ac eto ar 18 Medi 
yn dilyn Cyfarfodydd Gweinidogol Pedairochrog ynghylch newidiadau i'r crynodeb gweithredol o'r 
achos busnes dros ddewis domestig amgen i Erasmus+. Ym mis Mehefin, ysgrifennodd 
Gweinidog yr Amgylchedd, Ynni a Materion Gwledig at George Eustice AS, yr Ysgrifennydd 
Gwladol dros yr Amgylchedd, Bwyd a Materion Gwledig mewn perthynas â gwiriadau Glanweithiol 
a Ffytolanweithiol; ac ym mis Awst at Victoria Prentis AS, yr Is-ysgrifennydd Gwladol Seneddol yn 
Defra, mewn perthynas â gwybodaeth am fewnforio nwyddau hanfodol.  
 
Mae ystod eang o gyswllt mynych hefyd rhwng swyddogion Llywodraeth Cymru a chymheiriaid yn 
Llywodraeth y DU a'r gweinyddiaethau datganoledig eraill ar waith sy'n gysylltiedig â pharatoi ar 
gyfer diwedd y cyfnod pontio. 

Rwyf yn anfon copi o'r llythyr hwn at Gadeirydd y Pwyllgor Deddfwriaeth, Cyfiawnder a'r 
Cyfansoddiad. 
 

Yn gywir 

 

 
 
 
 
Jeremy Miles AS/MS 
Y Cwnsler Cyffredinol a'r Gweinidog Pontio Ewropeaidd 
Counsel General and Minister for European Transition 
 
  



Atodiad A  
 

Marchnad Fewnol y DU  
Y trafodaethau a’r ohebiaeth ddiweddaraf â Llywodraeth y DU 

 

7 Gorffennaf Llythyr gan y Cwnsler Cyffredinol a'r Gweinidog 
Pontio Ewropeaidd at yr Ysgrifennydd Gwladol 
dros Fusnes, Ynni a Strategaeth Ddiwydiannol: 
Pryderon Llywodraeth Cymru ynghylch Marchnad 
Fewnol y DU yn y dyfodol 

2020-07-07 FINAL 

CGMET letter to CDL and BEIS SoS - Welsh Government's position on the UK Internal Market - 7 July 2020.pdf 

16 Gorffennaf Cyfarfod rhwng Gweinidog yr Economi, 
Trafnidiaeth a Gogledd Cymru a’r Ysgrifennydd 
Gwladol dros Fusnes, Ynni a Strategaeth 
Ddiwydiannol, cyn cyhoeddi Papur Gwyn 
Llywodraeth y DU ar Farchnad Fewnol y DU 
 

 

14 Awst Llythyr gan y Cwnsler Cyffredinol a'r Gweinidog 
Pontio Ewropeaidd at yr Ysgrifennydd Gwladol 
dros Fusnes, Ynni a Strategaeth Ddiwydiannol: 
Dadansoddiad Llywodraeth Cymru o Bapur Gwyn 
Llywodraeth y DU 

2020-08-14 IM 

White Paper - FINAL Letter from CG to BEIS.pdf 

1) w/c 24 Awst 2) Roedd cyfarfodydd ar lefel swyddogion yn 
dilyn cyhoeddi'r Papur Gwyn yn 
canolbwyntio ar dri maes: 

3) Llywodraethu – Swyddfa'r Farchnad Fewnol 
4) Cydnabyddiaeth Gilyddol 
5) Cysylltiadau rhynglywodraethol 

 

2 Medi Cyfarfod rhwng y Cwnsler Cyffredinol a'r 
Gweinidog Pontio Ewropeaidd a’r Ysgrifennydd 
Gwladol dros Fusnes, Ynni a Strategaeth 
Ddiwydiannol, yn dilyn ymateb Llywodraeth Cymru 
i Bapur Gwyn Llywodraeth y DU 

 

8 Medi Llythyr gan weinidogion Llywodraeth y DU at 
Weinidog yr Economi, Trafnidiaeth a Gogledd 
Cymru: Amlinelliad o Fil Marchnad Fewnol y DU 
cyn ei gyhoeddi ar 9 Medi 

 

22 Medi Llythyr gan yr Ysgrifennydd Gwladol dros Fusnes, 
Ynni a Strategaeth Ddiwydiannol at y Cwnsler 
Cyffredinol a'r Gweinidog Pontio Ewropeaidd: 
Ymateb i ddadansoddiad Llywodraeth Cymru o'r 
Papur Gwyn (14 Awst) 

 

25 Medi Cyhoeddi memorandwm cydsyniad deddfwriaethol 
Llywodraeth Cymru: 
https://senedd.wales/laid%20documents/lcm-
ld13513/lcm-ld13513-w.pdf 
 
 

 

28 Medi Cyfarfod rhwng y Cwnsler Cyffredinol a'r 
Gweinidog Pontio Ewropeaidd, Chloe Smith AS 
(Gweinidog Swyddfa'r Cabinet ar gyfer y Bil) a’r 
Ysgrifennydd Gwladol dros Gymru.  

 

w/c 5 Hydref Cyfres o gyfarfodydd ar lefel swyddogion rhwng 
Llywodraeth Cymru a BEIS, Swyddfa'r Cabinet a 
Swyddfa Cymru: 

 

https://senedd.wales/laid%20documents/lcm-ld13513/lcm-ld13513-w.pdf
https://senedd.wales/laid%20documents/lcm-ld13513/lcm-ld13513-w.pdf


1) Rhan 4: Swyddfa'r Farchnad Fewnol 
2) Rhan 5: Protocol Gogledd Iwerddon a Rhan 

7: Statws deddfiad gwarchodedig 
3) Rhannau 1-3: Cydnabyddiaeth gilyddol a 

pheidio â gwahaniaethu 
4) Rhan 7: Rheoli cymorthdaliadau 
5) Rhan 6: Pwerau cymorth ariannol 

 

13 Hydref Cyfarfod rhwng y Cwnsler Cyffredinol a'r 
Gweinidog Pontio Ewropeaidd a Chloe Smith AS, 
a Simon Hart AS. 
 

 

15 Hydref Cyhoeddi gwelliannau arfaethedig Llywodraeth 
Cymru i Fil y Farchnad Fewnol: 
https://llyw.cymru/datganiad-ysgrifenedig-
gwelliannau-llywodraeth-cymru-i-fil-marchnad-
fewnol-y-deyrnas-
unedig?_ga=2.93525213.155309944.1603288753-
832368275.1548154346 
 

 

16 Hydref Cyfarfod ar lefel swyddogion rhwng Llywodraeth 
Cymru a Llywodraeth y DU i drafod y gwelliannau 

